
Annotasiya. Mif reallığın tәhtәlşüurdakı poetik tәcәssümüdür. Miflәr insanların әn qәdim dövrlәrdә 
varlığı vә kainatı adlandırma cәhdlәrinin mәhsulu kimi ortaya çıxmışdır. XX әsrin ikinci yarısından 
sonra әdәbiyyatda miflәrә yanaşma prinsiplәrindә bir çox fәrqli tendensiyalara tәsadüf olunmağa 
başlanılmışdır. Bu da mifopoetikanın inkişafına zәmin yaratmışdır. Mifopoetika bәdii mәtnә mifo-
loji baxış bucağından yanaşaraq oradakı mifoloji struktur vә obrazları öyrәnmәklә poetikanın bir 
qolunu tәşkil edir. Mifopoetika yazıçının mifoloji xarakterin qeyri-mifoloji mәtnә interpretasiyası-
nın forma vә xüsusiyyәtlәrini öyrәnir. 

Abstract. Myth is a poetic embodiment of reality in the subconscious. Myths have emerged in 
ancient times as the product of human attempts to name existence and the universe. After the 
second half of the 20th century, many different tendencies began to appear in the literature on the 
principles of approach to myths. This laid the foundation for the development of mythopoetics. 
Mythopoetics forms a branch of poetics by studying the mythological structure and characters of the 
literary text from a mythological point of view. Mythopoetics studies the forms and features of a 
writer's interpretation of a mythological character into a non-mythological text. 

Giriş / Introduction 

 
Mifopoetika bәdii mәtndә müәllif tәrәfindәn 

yenidәn yaradılmış dünyanın mifopoetik modeli-
ni öyrәnәn, simvollar sistemini әhatә edәn özünә-
mәxsus poetika sahәsidir. Mifopoetika yalnız mi-
fik obraz, süjet vә motivlәrin iştirak etdiyi mәtn-
lәrin araşdırılmasına şamil oluna bilәr. Bu baxım-
dan sözügedәn poetik sistemin miflәri öyrәnәn 
mifologiya vә әdәbi nümunәlәrin bәdii-estetik tә-
rәflәrini şәrh edәn poetikadan fәrqli cәhәtlәrini 

bilmәk lazımdır. “Mifopoetika, mifologiya vә 
poetikadan fәrqli olaraq “xüsusi bir sahәdir”. La-
kin orada hәm mif, hәm dә poetika mövcuddur. 
Mif, bildiyiniz kimi, tanrılar vә qәhrәmanlar haq-
qında qәdim xalq әfsanәsidir, zaman zaman ol-
mayınca, mif zamandan kәnarda qalır” [13]. Mü-
әllifә görә, mif xalqın “toplu tәhtәlşüur”unun 
mәhsuludur, mifologiya da mәhz onu öyrәnir. 
Mifopoetika isә fәrdi yaradıcılığı tәhlil edir. 

Әsas hissә / Main Part 

 
Uzun zaman mif vә mifologiya deyildikdә, 

modernizmdәn öncә әdәbiyyatdakı uyğun cә-
hәtlәr nәzәrdә tutulurdu. Lakin mәlum oldu ki, 
әksәr müasir әdәbi axın vә cәrәyanların köklәri 
dә bir çox mәqamlarda mifologiyaya dayan-
maqdadır. Buradakı mifoloji ünsürlәr klassik 
әdәbiyyatdakı tәzahür xüsusiyyәtlәrindәn әsaslı 
şәkildә fәrqlәnmәkdә idi. Ona görә dә modern 
dönәmdәn etibarәn bәdii mәtndә, elәcә dә incә-
sәnәtin digәr sahәlәrindә miflәrin izlәrini vә 
formalarını araşdırmaq qәdim vә zәngin mifo-
loji sistemi yaşatmaqla yanaşı, әdәbiyyata yeni 
bir yanaşma tәrzi gәtirmişdir. Çünki artıq mә-
lum olmuşdur ki, “miflәr uydurma, surәt vә 
qeyri-hәqiqi olmaqdan uzaq, әksinә, hәqiqәti 
fәrqli bir baxış bucağından qәbul etmәk vә an-
lamaq mәqsәdilә insanın xәyal gücündәn istifa-
dә edәrәk yaratdığı, yenilәşdirdiyi vә zәnginlәş-
dirdiyi – insan toplu olaraq buna mәcbur görü-
nür – bir növdür” [3, s.29]. Bu da mifopetikanın 
formalaşmasına zәmin yaratmışdır. 

Mif reallığın tәhtәlşüurdakı poetik tәcәssü-
müdür. Mif hәm mәqsәd vә vasitә, hәm forma 
vә mәzmun, hәm süjet vә obraz, işarә, simvol, 
mәna, prinsip vә ideal kimi çıxış edir, amma 
ayrılıqda bunlardan heç biri deyil. Eyni zaman-
da mif, din, әdәbiyyat eyni köklәri olan, dünya-
nı sözlә izahın bir-birini tamamlayan tarixi for-
malardır. Mif hәm din, hәm dә tәbiәti tanıma-
nın bir şәklidir. “Mifdә ruhlar, tanrılar keçmişә, 
indiyә, gәlәcәyә müdaxilә edә bilir, bu zaman 
anlayışların özü hәlә bir-birindәn tam ayrılma-
yıb, әksinә, birlikdә qovuşuq, qapalı, әbәdi әsa-
tiri dövrü tәşkil edir” [2, s.40]. 

Mif yaradılış hadisәsi kimi bütöv prosesin - 
xaosdan kosmosa keçidin mәzmununu özündә 
әks etdirәn bilik qaynağıdır. Mifin struktur-
mәzmununun bütövlüyü onu bir dünyagörüşü 
sistemi kimi adlandırmağa da imkan verir. Mi-
fin xarakteri onun universallığı ilә ortaya çıxdı-
ğı zaman әdәbi olmaqla yanaşı, metaәdәbi hadi-
sәyә çevrilir. Mif haqqında müxtәlif fikirlәr 
mövcuddur. Hәmin fikirlәri ümumilәşdirәrәk 
әn uyğun şәkillәrdәn birindә ifadә edәn M.Elia-
de yazır: “…Әhatәli olduğu üçün әn az qüsurlu 
olan tәrif budur: Mif müqәddәs bir hekayәni 

danışır. Әn qәdim zamanda “başlanğıcdakı” na-
ğıllara xas zamanda olub, bitmiş bir hadisәni 
tәhkiyә edir. Bir başqa sözlә, mif fövqәltәbii 
varlıqların nailiyyәtlәri sayәsindә istәr tam ola-
raq bütün gerçәklik, istәrsә onun yalnız bir par-
çası (mәsәlәn, bir ada, bitki növü, insan davra-
nışı, bir qurum) olsun, bir reallığın necә meyda-
na gәldiyini dilә gәtirir. Belәliklә, mif hәr za-
man “yaradılış” hekayәsidir, bir şeyin necә yara-
dıldığını, necә yarandığını izah edir [1, s.15-16].  

Miflәr insanların әn qәdim dövrlәrdә varlığı 
vә kainatı adlandırma cәhdlәrinin mәhsulu kimi 
ortaya çıxmışdır. İlkin tarixin insani tәcrübәlәri 
nәticәsindә meydana gәlәn miflәr sonrakı dövr-
lәrdә milli dünyagörüşdә çeşidli fәrqliliklәr qa-
zansa da, insan tarixinin ortaq hekayәlәrini ifa-
dә etdiyi üçün universalizmi ilә dә tanınmaqda-
dır. Yәni mifologiya insan mәdәniyyәtinin ilk 
ifadәsidir. Ona görә dә miflәr universal xarak-
terә vә yaradıcıya sahib olduğu üçün sonrakı 
dövr әdәbiyyatında ondan istifadә haqqını ver-
miş, lakin müәllifsizliyini qoruyub saxlamışdır. 
“Mif bir hekayәdir, lakin yazarı bәlli deyil, tәr-
tib edib tәkrarlaya bilәrik, ancaq müәllifi ola 
bilmәrik” [5, s.30]. 

Mifin mühüm bir xüsusiyyәti dә onun toplu 
yaradıcılıq mәhsulu olmasıdır. Mifopoetikanın 
predmeti olan miflәrdәn fәrqli olaraq mifologi-
yanın predmeti mәhz fәrdi deyil, toplu yaradıcı-
lıq aktı kimi meydana çıxan fenomenin öyrәnil-
mәsidir: “Mif kollektiv poetik yaradıcılığın 
mәhsuludur. Miflәrin yaranmasının kollektiv 
xarakteri onların mövcudluğunun xarici şәrtlәri, 
hәr şeydәn әvvәl yazılı dilin olmaması ilә mü-
әyyәnlәşdirilir. Öz növbәsindә, mif özünün kol-
lektiv etiologiyaya gücü ilә vә variantlılığı ilә es-
tetik qiymәtlәndirmәdәn kәnarda qalır; bir mif 
bir dәfә yarana bilmәz, davamlı yaradılır” [10]. 

Mifologiya geniş mәnada miflәri öyrәnәn bir 
elm sahәsidir. Burada tarixilik ön plandadır, 
miflәr bәşәr tarixinin erkәn mәrhәlәlәrinә aid 
olduğu üçün onların öyrәnilmәsindә dә sözüge-
dәn prinsip mühüm әhәmiyyәt daşıyır. Miflәrin 
sinkretikliyi onları yalnız mifologiyanın deyil, 
etnologiya, antropologiya, folklor, sosiologiya, 
psixologiya, dilçilik sahәlәrinin dә predmetinә 

çevirmişdir. Bәdii әdәbiyyat müstәvisinә gәtiri-
lәn tarixi miflәr isә daha çox mifologiyanın ob-
yektidir. Bu baxımdan da “mifologiya müasir 
dövrümüzdә müәyyәn bir din vә kültürdәki in-
sanlıq ilә kainatın yaradılış vә tәbiәtini, әnәnә-
lәrә xas inanc vә ritualların sәbәbini açıqlama-
ğa yönәlmiş bütün әfsanәlәri müәyyәn etmәk 
üçün istifadә olunmaqdadır” [4, s. 833-834].  

Mifopoetika bәdii mәtnә mifoloji baxış bu-
cağından yanaşaraq oradakı mifoloji struktur vә 
obrazları öyrәnmәklә poetikanın bir qolunu tәş-
kil edir. Mifopoetika, eyni zamanda, incәsәnә-
tin müxtәlif sahәlәrindә dә miflәrlә bağlı cәhәt-
lәri araşdırır.  

Mifopoetika üçün mәtnin fantastikliyi, tari-
xiliyi, mifoloji olması, eyni zamanda, poetikliyi 
mühüm şәrtdir. Lakin o sadәcә mif vә ya mifo-
logiyanın predmeti olan cәhәtlәri şәrh etmir, 
mifopoetikanın әsas mәqsәdi mifin, mifoloji 
obrazların vә motivlәrin fәrdi yaradıcılıq prose-
sindәki transformasiyasını, arxaik-mifoloji ele-
mentlәrin mәtnә daxil edilmәsinin prinsiplәrini, 
әdәbi priyomlarını öyrәnmәkdir. Y.V.Sodatki-
nanın qeyd etdiyi kimi, “bu anlayışın iki әsas mә-
nası var: 1) bәdii mәtndә mifoloji obrazların, mo-
tivlәrin, illüziya vә xatirәlәrin funksioanallığı, hә-
min formal vә semantik transformasiyanın sәbәb 
vә xüsusiyyәtlәri; 2) müәlliflәr tәrәfindәn yaradı-
lan yeni mifologemlәr vә daha geniş şәkildә – ye-
ni müәllif miflәri, bәdii neomifologizm” [12, s.8]. 

Әsәrә mifopoetik yanaşma müәllifin dünya-
görüşünü dә daha yaxşı xarakterizә etmәyә im-
kan verir, mif vә mifologemlәr әdәbiyyatla ya-
naşı, bir çox mühüm sahәlәrlә bağlı olduğu 
üçün onların bәdii mәtndә istifadәsi yazıçının 
mәdәni, fәlsәfi, tarixi dünyagörüşünün sәviyyә-
sini dә öyrәnmәyә şәrait yaradır. 

Fәrdi yaradıcılığın mifopoetik aspektdә dә-
yәrlәndirilmәsi mәsәlәlәrini bir çox müәlliflәr 
XX әsrә aid edirlәr. Bu onunla bağlı idi ki, XX 
әsrin sonlarına doğru miflәrin vasitәsilә dünya-
nın yeni modelini yaratmaq, modern hәyatın 
problem vә psixoloji sarsıntılarına qarşı yeni 
düşüncә tәrzi formalaşdırmaq üçün miflәrә ma-
raq artmışdır. “Müәllifin mifopoetik mәkanı fe-
nomeni iyirminci әsrә aiddir... Mifopoetik mә-
kan fövqәlmillidir, o xalqların vә ya yaradıcı 
güclәrin tarixi inkişafına deyil, әdәbiyyatın in-
kişaf tarixinә aiddir” [13]. Y.M.Lotman da “mi-

fologizmin tipoloji universal hadisә olaraq qә-
bul edilmәsi dünyanın şәrti-mәntiqi mәnzәrәsi 
ilә tam bir uygunluq tәşkil edir”, – sözlәriylә 
uyğun fikirlәri ifadә etmişdir [7, s.66].  

Sözügedәn cәhәtlәr onunla bağlıdır ki, XX 
әsrin ikinci yarısından sonra әdәbiyyatda miflә-
rә yanaşma prinsiplәrindә bir çox fәrqli tenden-
siyalara tәsadüf olunmağa başlanılmışdır. “Son 
zamanlar elmdә baş vermiş yanaşmalar “mif” 
sözünün әn azı üç mәnasını ayırd etmәyә imkan 
verir: mif tәhkiyә quruluşu, hekayә kimi; mif 
qәdim dövrdә dünya haqqında formalaşmış xü-
susi düşüncә forması kimi; mif elmi әsası olma-
yan illüziya kimi” [15]. Modern dönәmdә mifә 
yanaşmada diqqәti çәkәn әn mühüm cәhәtlәr-
dәn biri, qeyd olunduğu kimi, ona “uydurma” 
kimi deyil, “hәqiqi bir hekayә” kimi müqәddәs 
vә dәyәrli şәkildә yanaşılması ilә bağlı idi. 

Mif bәdii vasitә kimi gerçәkliyin realist tәs-
viri imkanlarını artırdığı üçün ondan realist 
әsәrlәrdә hәr zaman istifadә edilmişdir. Ona gö-
rә XX әsrdә mifoloji nәzәriyyәnin fundamental 
prinsiplәrinә dәfәlәrlә eyni bir niyyәtlә – әdә-
biyyatın bütün dövrlәr üçün sәciyyәvi olan ar-
xetiplәrini, universal miflәrini ortaya çıxarmaq 
üçün müraciәt edilirdi. 

F.e.d. Pәrvanә İsayeva da keçәn әsrdә mifo-
poetik sistemin formalaşması mәsәlәsinә diqqәt 
yetirmişdir: “XX әsrin ortalarından başlayaraq 
dünya әdәbiyyatında mif vә mifoloji tәfәkkürә 
qayıdış prosesi intensivlik qazanmışdır. Bu, mi-
fin tәbiәtindәki özünüqoruma, canlı vә daima 
yenilәnә bilәn tәbiәti ilә bağlıdır. Bәdii mәtndә 
dә mifoloji obraz vә motivlәr әsәrin әsas vә alt 
qatıdır. Mövzu vә ideyanın bu alt qatlardakı or-
namentallığın hesabına güclәnmәsi bәdii mәt-
nin mövcud ideologiyalardan daha çox bәşәri 
xüsusiyyәti ilә seçilmәsinә şәrait yaradir. Mif 
vә әdәbiyyatın bütövlәşdiyi bәdii әdәbiyyat nü-
munәlәri müasir әdәbiyyatşünaslıqda “mifopoe-
ziya”, “mifosentrik әsәr”, “mifogen әdәbiyyat”, 
“magik realizm” kimi istilahlarla izah olunsa 
da, әksәr nәzәri әdәbiyyatlarda E.A.Meletinski-
nin “mifopoetika” anlayışı daha mәqbul hesab 
edilmişdir” [8, s.8]. E.A.Meletinskinin “Poetika 
mifa” – “Mifin poetikası” әsәri bu sahәdә әhә-
miyyәtli araşdırmalardan biridir vә tәdqiqatçı 
burada XX әsr modernist romanındakı mifin 
poetikasının tarixi aspektdәn tәdqiqini vermiş-

dir. E.A.Meletinski modernist romanları XIX 
әsr realist romanlarına qarşı qoyaraq, bu janr 
üçün mifologizmin invariant xüsusiyyәtlәrini 
müәyyәn etmişdir. Bu xüsusiyyәtlәr arasında 
zamanın relativistik tәfsiri, universal şüuraltı 
psixologiyasına müraciәt, mifoloji simvolizm 
kimi cәhәtlәr yer almaqdadır. 

XX әsrdә bәdii mәtn poetikasında miflәrin 
rolu daha әvvәlki klassik әdәbi mәnbәlәrdәn bir 
çox cәhәtlәri ilә fәrqlәnir. Burada mif artıq sü-
jetә daxil olmuş sadә obraz deyil, әdәbi üsluba 
xidmәt edәn bir vasitә kimi çıxış edir. Mifin ob-
raz, motiv, yaddaş diskursu vә s. kimi әsәrә da-
xil olunması yox, yazıçının bәdii mәtndәki әdә-
bi manevrlәri ilә bağlılığı әsasdır. “Müasir dün-
yaduyumunun yaratdığı bәdii materiallara mif 
mәtni, mifoloji obrazlar vә mifoloji motivlәrin 
proyeksiya olunmasının bir çox yolları var. Bu-
rada janrın yaddaşı, kollektiv tәhtәlşüur, elәcә 
dә müәllifin arxaik strukturlara, obrazlara, sü-
jetlәrә marağı vә mifoloji paradiqmalara şüurlu 
şәkildә meyillәnmәsidir” [14]. 

Mifopoetika yazıçının mifoloji xarakterin 
qeyri-mifoloji mәtnә interpretasiyasının fәrdi 
keyfiyyәtlәri ilә mühüm şәkildә bağlıdır. Buna 
görә dә bәdii әsәrdә mifoloji obrazlar vә yaxud 
mifolofi kateqoriyanın digәr atributları hәm 
açıq şәkildә, hәm dә sәtirlәr arasında örtülü for-
mada tәqdim oluna bilәr. Burada mifopoetika-
nın rolu gizlәdilmiş mәnaların ortaya çıxarılma-
sındadır. Әsәrdәki quruluş oxucuların inamını 
qazanaraq vә onların psixoloji yaşantılarına tә-
sir etmәklә mifoloji sferaya daxil olur ki, mifo-
poetika da belә mәtnlәri araşdırır. “Mifoloji 
sxemlәrin istifadәsi, ilk növbәdә, “qısa müddәt-
dә bütün böyük hәcmli mәzmun planını (iqtisa-
di aspekti) yazmaq vә ikincisi isә, romanın sa-
hәsini maksimuma qәdәr genişlәndirmәk, ölçü-
sünü artırmaq vә bu mәkan daxilindә element-

lәri birlәşdirmәk imkanını (nәzәri vә mәlumat 
aspekti) artırmağa imkan verir” [11, s.195]. Bә-
dii mәtnin mifopoetik strukturu onun imkanları-
nı xeyli dәrәcәdә genişlәndirir. Belә ki, roman-
ların mifopoetik strukturu onun mәkan vә za-
man parametrlәrini dә genişlәndirir, mәhdud 
çәrçivәdәn universalizmә doğru üfüqlәr açır. 

Mifopoetikanın miflәrә münasibәtindә bәzi 
incә mәqamları da diqqәtә almaq lazımdır. Mi-
fopoetikanın tәhlil obyekti olan miflәrin işlәn-
diyi bәdii mәtndә hәmin miflәr yeni funksional-
lıq qazansa vә mifologemlәrә çevrilsә dә, onlar 
öz ilkin keyfiyyәtini tamamilә itirmir, passiv 
şәkildә, mәtnin alt qatında mühafizә olunur. 
V.N.Toporov bu kontekstdә haqlı olaraq yazır: 
“Mifopoetika” özündә zamandan asılı olmaya-
raq tәkcә bәdii şüurun deyil, ümumilikdә insan 
şüurunun әsas xüsusiyyәtlәrini ehtiva edir. 
Әdәbi mәtndә bir mifin funksionallığı problemi 
iki şәkildә şәrh olunur: bir tәrәfdәn, mәtnlәr 
mifin “mәnbәlәri” vә ya “daşıyıcıları”nın “pas-
siv” funksiyasını yerinә yetirir, digәr tәrәfdәn 
onlar özlәri “mifoloji forma vә oyun” kәsb ed-
tikdә “aktiv” olur. [11, s.4]. O.Pançuk isә 
klassik, әnәnәvi mifin mifologemә çevrilmәsin-
dә miflәrin “dialoq tәbiәtinin” roluna diqqәt ye-
tirir: “Mifopoetika mifin “dialoq tәbiәtindәn” 
fәal istifadә edir ki, onun kömәyilә әdәbiyyatda 
“yeni mif” formalaşır. Bir qayda olaraq, yeni 
әdәbi xatırlatma, çirklәnmә, korrelyasiya qa-
zanmış klassik miflәr әsas götürülür. Onlar mü-
әllifә әnәnәvi miflәrlә bәzi dialoqlar aparmağa, 
klassik mifi dağıdıb onun yerindә yenisini ya-
ratmağa imkan verir” [9]. “Mәhz mәdәni yad-
daş bәdii yaradıcılıqda “dünyanın mifopetik 
mәnzәrәsini” identifikasiya, rekonsturksiya, 
formalaşdırma vә dil vasitәlәri ilә tәqdim etmәk 
imkanı yaradır”, – deyәn S.V.Volkova da uy-
ğun düşüncәdәn çıxış etmişdir [6]. 

 
Nәticә / Conclusion 

 
Belәliklә, XX әsr dünya әdәbiyyatında mif-

lәrә dönüş, onlardan dövrün tendensiyalarına vә 
әdәbi tәrzinә uyğun şәkildә istifadә tez-tez mü-
şahidә olunan cәhәtlәrdәn idi. Mifologiya bir 
әdәbiyyatın әsas xarakterini göstәrәn mühüm 

tәrkib hissәsi olduğu üçün, hәr yeni mәrhәlә 
onu fәrqli vә özünәmәxsus şәkildә tәzahür etdi-
rirdi. Mifoloji ünsürlәrin istifadәsi isә yazıçıdan 
tarixi-fәlsәfi vә әdәbi-mәdәni sәviyyә tәlәb edir. 

Резюме. Миф – это поэтическое воплощение реальности в подсознании. Мифы возникли в 
древние времена как продукт человеческих попыток назвать существование и Вселенную. 
После второй половины двадцатого века в литературе стало проявляться множество 
различных тенденций, касающихся принципов подхода к мифам. Это положило начало 
развитию мифопоэтики. Мифопоэтика образует ветвь поэтики, подходя к художественному 
тексту с мифологической точки зрения и изучая его мифологическую структуру и образы. 
Мифопоэтика изучает формы и особенности писательской интерпретации мифологического 
персонажа в немифологический текст. 
Ключевые слова: мифопоэтика, миф, мифология, поэтика, мифологема 

